
Сумаваць з нагоды 
адстаўкі старшыні 
Нацыянальнага 
банка Пятра 
Пракаповіча не 
выпадае.
Губляем такіх  
юмарыСтаў

Пашкадаваць можна было 
хіба толькі з той нагоды, што 
краіна страціла вядомага гу-
марыста, які нават напярэдад-
ні дэвальвацыі катэгарычна 
сцвярджаў, што яе не будзе. 
Але ў гэтым сэнсе ў Пракапові-
ча вельмі хутка з’явіліся пера-
емнікі.

Апошнімі днямі ролю пер-
шага плана ўзяў на сябе Міхаіл 
Мясніковіч. Амаль паўгода 
пасля прызначэння на пасаду 
прэм’ера ён, па вялікім рахун-
ку, трымаўся ў цені і раптам 
“выйшаў на арэну”. На сус-
трэчы з літоўскімі бізнесоў-
цамі Мясніковіч заявіў: “Мы 

практычна спынілі інфляцыю, 
запрацаваў валютны рынак”. 
Карацей кажучы, часовыя 
цяжкасці мінулі.

Але ж у абменніках валюты 
па-ранейшаму няма. Амаль 
немагчыма набыць і безнаяў-
ныя долары/еўра на біржы ці 
на пазабіржавым рынку (пры-
намсі, звычайнаму прадпры-
емству).

Што тычыцца спынення 
інфляцыі, то тут спадар Мяс-
ніковіч надта пагарачыўся. 
Нават паводле афіцыйных 

прагнозаў цэны у чэрвені па-
высяцца на 5-6%. У стабіль-
ных краінах інфляцыя за год 
складае менш, чым у нас за 
месяц! Ужо не кажучы пра 
тое, што па выніках студзеня 
— чэрвеня 2011 года Бела-
русь з’яўляецца абсалютным 
сусветным лідарам па росце 
цэн, абагнаўшы нават леташ-
няга “пераможца” — даўнюю 
сяброўку Венесуэлу.

У апошняй інфляцыя скла-
дала 30 працэнтаў за гэты пе-
рыяд, у нас – 33-34% . 

Наступным кандыдатам 
на “зорку” тыдня можа лічыц-
ца міністр эканомікі Міка-
лай Снапкоў. У размове з 
журналістамі ён заявіў, што 
некарэктна гаварыць пра па-
мяншэнне заробкаў у долара-
вым эквіваленце.

— У нас долар не 
з’яўляецца плацёжным срод-
кам у краме і за камунальныя 
паслугі, — распавёў Снапкоў. 
— У беларускіх рублях у нас 
усё досыць добра.

Мытныя
Пакуты

Першыя  З  
былога  СССр

аўто  
як ГалаўНы  
боль

Стар. 4

З 1 ліпеня 2011 года 
мытныя пошліны  
для ўвезеных з-за 
мяжы аўтамабіляў  
будуць вылічацца па 
новых, больш высокіх 
стаўках.

Такі «падарунак» белару-
сы атрымалі пасля ўступлен-
ня краіны ў Мытны саюз з 
Расіяй і Казахстанам.

Да ўвядзення новых мыт-
ных пошлін ужо ўсё гатова, 
інфармацыя пра іх з'явілася 
на стэндах мытняў.

Прывядзём просты 
прыклад.

Наш калега Сяргей набыў 
два тыдні назад у салоне ў 
Нямеччыне машыну Volvo 
S60 2002 года выпуску за 
4 900 еўра.

Каля 1000 еўра ён запла-
ціў за размытоўку (аб'ём 2 
400), затраты на паездку і пе-
рагон склалі 500 еўра. Такім 
чынам, машына абышлася ў 
6 400 еўра.

Цяпер толькі размытоўка 
такога аўто будзе складаць 
12 тыс. еўра!

(5 еўра х 2400 кубікаў =  
12000).

Плюсуем 5400 (4900 + 
500), атрымліваецца, што за-
раз такая машына абыдзец-
ца яму ў 17400 еўра.

Наша Ніва

 ПаДЗЕЯ

юНакі
Славяць  

Наш  футбол!
Стар. 7 

Заканчэнне  на  стар. 3

БЕЛаРУСКаЯ ГаЗЕТа

ПераМожцы  
не  Страляюцца! 

www.svabodaby.net

Эканоміка, якая бясконца надзімае інфляцыйны шар, можа  
ім  жа  быць  прыціснута

каб аформіць падпіску “тут і цяпер”, трэба адправіць смс са сваім адрасам 
на нумар 8 10 370 672 829 35 

ПроСта  
аСлуПянець!

Да канца года пастаўлена задача звесці існуючыя валютныя 
курсы да аднаго.

Мяркуецца, адзін даляр будзе каштаваць прыкладна 5 ты-
сяч беларускіх рублёў, а можа быць крыху больш. Пра гэта 
сёння заявіў падчас выступу ў нацыянальным сходзе, першы 
намеснік кіраўніка беларускага ўрада Уладзімір Сямашка.

Ён сказаў, што асноўнай праблемай для беларускіх прадп-
рыемстваў застаецца множнасць курсаў. Сямашка адзначыў, 
што дэвальвацыя — гэта дабро для экспарцёраў. Як паказва-
юць вынікі мая, гэты месяц стаў пераломным, бо ўпершыню 
тэмпы экспарту перавысілі тэмпы імпарту амаль на 2%.

Аднак агульнае адмоўнае сальда Беларусі па таварах і 
паслугах складае 2,8 млрд. даляраў альбо 15% ад ВУП. У той жа 
час гэты прагнозны паказчык складае 9% ад ВУП. 

 іНФаРМаЦЫЯ ДЛЯ РОЗДУМУ

аЛЯКСаНДР СаСНОў, БЫЛЫ МіНіСТР ПРаЦЫ: 

“ПеНСіяНеры атрымалі тое, што ЗаСлужылі”.
— Думаю, што не змогуць, бо кошты падняліся значна вышэй, 

чым тыя дабаўкі, якія яны атрымалі. Параўнайце, напрыклад, з 
курсам долара ў адносінах да беларускага рубля. Апошні быў 
зніжаны прыкладна на 60 адсоткаў, а пенсіі павялічыліся недзе 
толькі на 13 адсоткаў — вось і ўся розніца. І тое, што будуць ка-
заць, што трэба купляць “беларускае”, а не долары, мяне проста 
забівае. А яшчэ ёсць такі артыкул, як лекі, асабліва імпартныя. 
Дый не толькі лекі. Шмат чаго яшчэ падаражэла і падаражае. 
Паглядзіце: на Камароўцы харчовы “бомж-пакет” (локшына 
хуткага прыгатавання), які раней каштаваў 500 рублёў, зараз 
каштуе 1700. На адным малацэ пастаянна жыць не будзеш — у 
сталым узросце страўніку шмат чаго не хапае. А на колькі павы-
сіліся кошты на алей? А на мяса? Застаўся толькі хлеб. Карацей 
кажучы, што пенсіянеры хацелі, тое яны і атрымалі. І няхай зараз 
не скардзяцца.

ваЛЯНЦіН БаСКО, ПЕНСіЯНЕР (аСіПОвіЦКі РаёН): 

“ты вярНі Нам Старыя цэНы!”
— Пра што Вы гаворыце?! Лукашэнка зараз выступае многа, 

пенсію дабаўляе, але навошта мне гэтыя дабаўкі? У мяне пенсія 
650 000. Атрымліваецца, дзесяць рулонаў рубіроіду я магу 
купіць — у вёсцы ж дахі працякаюць. Раней рулон каштаваў два 
рублі. Дык значыць, я, як на тыя часы, пенсію маю ў памеры 20 
рублёў. Ну куды гэта годнае? Я гаварыў і яшчэ раз скажу, і само-
му Лукашэнку далажу: гнаць трэба паганай мятлой міністэрскую 
тую раць, якая толькі тое і ведае, каб з людзей грошы драць. 
Цэны аддай, што былі гэтай зімой! З такімі цэнамі мы згодныя.

НаСТаССЯ ваЛОДЗіч, ПЕНСіЯНЕРКа (ПУхавіЦКі РаёН): 

“ЗараЗ уСё роўНа рай”.
— У мяне пенсія 600 тысяч. Калі б у горадзе жыла, напэўна, 

не хапала б, а на вёсцы неяк трымаемся. Узарала агарод, пасад-
зіла бульбу, бурачкі, агуркі, моркву, цыбулю — усё сваё. А што 
крызіс? Вы не бачылі тых крызісаў, якія мы перажывалі, калі ў 
калгасах працавалі за нішто, за палачкі. Наш Лукашэнка — люб-
лю яго паслухаць — усё б аддаў, каб нам добра жылося! Я за 
яго галасавала дзвюма рукамі, таму што для таго, хто прайшоў 
цяжкі шлях жыцця, сёння рай. Як мы жылі раней, вам нават і не 
зразумець. У 13 год трэба было выпрацаваць 186 працадзён, а 

яшчэ — аддаць 40 кг мяса з гаспадаркі, 180 літраў малака, калі 
карова была. Калі курыца якое яйка знясе, то трэба ў райцэнтр 
яго занесці, прадаць — капейкі ж не плацілі за працадзень. Пра-
цавалі, каб зямлю не абрэзалі. І пасля гэтага пекла вы будзеце 
казаць пра нейкі крызіс?! Ранейшы ўзровень дабрабыту — гэта 
пекла і голад, а зараз — проста рай!

аНТаНіНа, ПЕНСіЯНЕРКа (ГОМЕЛьСКі РаёН): 

“халява СкоНчылаСя”.
—- Не смяшыце мяне! Пакуль Беларусь цешылася расійскай 

дапамогай, сельскія пенсіянеркі цешыліся больш-менш сытым 
жыццём. Тавары ў аўталаўках не падаваліся нам надта дарагімі, 
а цяпер нават страшна падыходзіць да той аўталаўкі, кожны яе 
прыезд — непрыемны сюрпрыз. І на дзяцей ніякага спадзеву 
няма. Чым яны мне дапамогуць? А вы ведаеце, як яны жыву-
ць, якую зарплату атрымліваюць? Ім няма чым дапамагаць. 
Яны канцы з канцамі ледзь зводзяць. Калі захоча Лукашэнка, 
то зробіць усё, што трэба. Дэпутаты гэтыя баяцца супраць яго 
слова сказаць — пра гэта людзі гавораць паміж сабой. Паміж 
сабой і толькі. Разумееце? Баяцца. А беларусы страху ніколі не 
пазбавяцца.

МіхаЛіНа, ПЕНСіЯНЕРКа (БЕшаНКОвіЦКі РаёН): 

“хто ікру жор, той і будЗе жэрці”.
— Чаму пенсіянеры, што з Дома ўрада, кіруючых органаў, ат-

рымліваюць каэфіцыент на пенсію 4, а мы — 1? Як яны добра ўсё 
зладзілі для сябе! Я працавала ўвесь час, выйшла на працу, калі 
дзіцяці быў год. А працавала я, між іншым, на льнокамбінаце ў 
шкодным цэху.

На жыццё не скарджуся: ёсць і карова, і свінні. Выжыву. Але 
наменклатура па каэфіцыенце атрымлівае ледзь ці не два мільё-
ны! Я бачыла адпаведныя паперы. Ну чаму? Дзе справядлівас-
ць? У іх такая цяжкая праца, адказная? Яны ж і так усё мелі пры 
сваёй пасадзе! Адным словам, хто быў у гумовых ботах, той у іх і 
застанецца, а хто ікру жор, той і будзе жэрці.

У Беларусі ў ліпені будзе аказана разавая матэрыяль-
ная падтрымка атрымальнікам невысокіх пенсій. Адпа-
ведны ўказ нумар 263 «Аб аднаразовай матэрыяльнай 
дапамозе» 27 чэрвеня падпісаў Прэзідэнт Беларусі Аляк-
сандр Лукашэнка, паведамілі БелТА ў прэс-службе бела-
рускага лідара.

Згодна з указам, у ліпені 2011 года асобнай катэгорыі 
грамадзян, якія не працуюць і чые пенсіі не дасягаюць 
Br686,6 тыс., будзе аказана аднаразовая матэрыяльная 
дапамога ў памеры розніцы паміж названай велічынёй і 
памерам пенсіі, але не больш як Br150 тыс.

Матэрыяльная дапамога не будзе аказвацца асобам, 
якія знаходзяцца на дзяржаўным забеспячэнні (пражыва-
юць у інтэрнатных установах, месцах пазбаўлення волі і гэ-
так далей), а таксама асобам, якія атрымліваюць пенсіі з ін-
шых дзяржаў і ад Рэспублікі Беларусь у іншых дзяржавах.

 аФіЦЫЙНа

ці  ўЗаб’юцца  ПенСіянеры  на 
ранейшы  ўЗровень  дабрабыту? 

Дабаўка  да  пенсіі  не  ўратоўвае

ПроСта ПаГлядЗіце На 
кошты ў крамах

Ага, зноў жа, паводле афі-
цыйных звестак, у траўні 
сярэдні заробак па краіне ў 
рублях быў прыкладна такі ж, 
як у снежні 2010-га. Але ж за 
гэты час пакупніцкая здоль-
насць нацыянальнай валюты 
ляснула, і вельмі сур’ёзна. Па-
раўнайце кошты ў беларускіх 
крамах паўгода назад і сёння 
— усё будзе зразумела нават 
без лішніх тлумачэнняў.

Да таго ж варта прыгадаць, 
што сярэдні заробак у паме-
ры 500 долараў напрыканцы 
2010 года быў галоўным абя-
цаннем Аляксандра Лукашэн-
кі выбаршчыкам. І фармальна 
яно было выканана, аднак пас-

ля выбараў ад $500 (дарэчы, 
гэта менавіта лукашэнкаўская 
ініцыятыва — прывязваць 
заробкі да долара) засталася 
ў лепшым выпадку $300. І чы-
ноўнікі пачынаюць “прыкід-
вацца дурнямі”: маўляў, які-
такі долар? Трымайце рублі і 
радуйцеся!

Але ж нават Снапкоў кажа, 
што адчувае асабістую адказ-
насць за цяперашнія прабле-
мы ў эканоміцы:

— Я павінен папрасіць 
прабачэння за тое, што не 
застрэліўся. Але, думаю, вы 
разумееце размежаванне рэ-
гулятыўных функцый у краіне.

Сапраўды, Снапкоў — далё-
ка не галоўны вінаваты ў цяпе-
рашняй сітуацыі. Вядома, што 
дэвальвацыя стала непазбеж-
най праз агромністую эмісію 
ў 2010 годзе. Гэтымі пустымі 
грашыма краіну напампоў-

ваў Нацыянальны банк, а не 
міністр эканомікі.

рэкорд За рэкордам
У сувязі з гэтым пра тое, 

як ратаваць асабісты гонар, 
варта было б падумаць Пятру 
Пракаповічу. Тым больш што 
ён яшчэ вясной катэгарычна 
адмаўляў магчымасць абвалу 
беларускага рубля. І раптам 
— сусветны рэкорд па дэваль-
вацыі нацыянальнай валюты 
за апошнія 20 год!

Але, калі разабрацца, то і 
Пракаповіч з’яўляецца прос-
тым выканаўцам. Якой халеры 
асабіста яму было друкаваць 
летась грошы ў асабліва буй-
ных памерах? Гэта трэба было 
Аляксандру Лукашэнку дзеля 
выканання вышэйзгаданага 
абяцанку пра сярэдні заробак 
500 долараў.

Таму галоўная віна за тое, 

што здарылася, ляжыць не 
на ўрадзе ці на Нацбанку, а 
на кіраўніку Беларусі. Але ён 
неяк не спяшаецца адказваць 
за свае дзеянні. Замест гэтага 
Лукашэнка абяцае, што неўза-
баве становішча выправіцца, 
бо ён ужо знайшоў неабход-
ныя мільярды долараў.

Заявы кшталту “сення-заўт-
ра-паслязаўтра-на наступным 
тыдні-праз месяц усё будзе 
добра” гучаць з красавіка. 
Але ні адзін “фокус” з абяца-
ных пакуль што не атрымаўся. 
Днямі, напрыклад, “Уралкалій” 
заявіў, што не збіраецца па-
зычаць Беларусі 1 мільярд 
долараў. Іншыя патаемныя 
крыніцы таксама не спяшаюц-
ца ратаваць наш “эканамічны 
цуд”.

Але беларускія чыноўнікі 
працягваюць захоўваць вясё-
лую міну пры дрэннай гульні. 

Пераможцы не страляюц-
ца!

ваЛЯНЦіН СЫч

ПераМожцы  не  Страляюцца! 
Заканчэнне. 
Пачатак  на  стар. 1

у сераду да акцыі маўклівай 
салідарнасці далучыліся рэгіёны. 
На галоўныя плошчы абласных і 
раённых цэнтраў выйшлі людзі, 
якія супраць імклівага зніжэння 
ўзроўню жыцця і росту цэн. 

Нягледзячы на тое, што акцыя была 
маўклівай і яе ўдзельнікі не выкарыстоў-
валі сцягоў, транспарантаў, не выкрык-
валі лозунгі, міліцыя ўсё ж такі праводзіла 
затрыманні. Потым суды ў сталіцы дый 
іншых беларускіх гарадах актыўна штра-
фавалі асобных удзельнікаў маўклівых 
акцый да давалі суткі адміністратыўнага 
арышту. Многіх журналістаў затрымлі-
валі “людзі ў штацкім” дый збівалі. 

БЕРаСЦЕЙшчЫНа

міліцыяНты  Затрымалі  
50  удЗельНікаў  акцыі

У Берасці на маўклівую акцыю прыйшлі 
каля 300 чалавек. 50 з іх былі затрыманы.

На цэнтральнай плошчы ў горадзе 
ўлады праводзяць канцэрт. Удзельнікі 
акцыі адзначаюць, што канцэрт кепска 
арганізаваны, музыкі робяць шмат памы-
лак, іграюць фальшыва. У адказ на гэта 
берасцейцы гучна пляскалі ў ладкі. А 20-й 
гадзіне міліцыянты пачалі масавы хапун. 
Затрымалі каля 50 чалавек, сярод іх — не-
залежнага журналіста Алеся Леўчука і фо-
такарэспандэнта БелаПАН Мілану Хары-
тонаву. Затрыманых даставяць у Ленінскі 
РАУС Берасця.

Акцыя адбылася і ў Бярозе, дзе на 
цэнтральную плошчу выйшлі каля 10 ча-
лавек. У Баранавічах на акцыю сабраліся 

больш за 100 чалавек. На плошчу мілі-
цыянты прыгналі тры аўтазакі. Пазней 
супрацоўнікі міліцыі пачалі выціскаць 
людзей з плошчы, праз мегафон заклікалі 
разысціся. У 20 удзельнікаў перапісалі да-
ныя пашпартоў.

ГаРаДЗЕНшчЫНа

у  ГорадНі  Прайшло  тыСячНае 
шэСце

У Горадні каля 20 гадзіны скончылася 
шэсце гараджан — удзельнікаў «рэвалю-
цыі праз сацыяльныя сеткі».

Каля 19:30 побач з Савецкай плошчай 
сотні людзей, якія прыйшлі паўдзельні-
чаць у маўклівай акцыі пратэсту, пачалі 
пляскаць у ладкі і галёкаць. Доўжылася 
гэта хвілін пяць.

Потым людзі не разышліся ў розныя 
бакі, як у ранейшыя два разы, а накіра-
валіся на пешаходную вуліцу Савецкую. 

Да шэсця далучаліся новыя ўдзельнікі. 
Шэсце расцягнулася. Урэшце вуліца, якая 
мае даўжыню пяцьсот метраў, запоўніла-
ся больш чым напалову. Гарадзенцы 
пляскалі ў ладкі, галёкалі, усміхаліся. 

СацыяльНым  акцыям  у  
райцэНтрах  ЗаміНаў  дождж

У Лідзе, Бярозаўцы, Слоніме, Наваград-
ку, Ваўкавыску падчас сацыяльных акцый 
прайшоў дождж, дзе-нідзе нават лівень. 
Людзей было няшмат, але на плошчы яны 
прыйшлі. Міліцыянты сачылі за імі з аўта-
мабіляў і здымалі на камеру. Паведамляе 
Міхал Карневіч: “У Лідзе, нягледзячы на 
дождж, у сацыяльнай акцыі ўзялі ўдзел 
зноў звыш 80 чалавек. За імі назіралі мілі-
цыянты і людзі ў цывільным, але сёння 
нікога не арыштоўвалі”.

У мястэчку Бярозаўка Лідскага раё-
на, са слоў аднаго з удзельнікаў акцыі, а 
19-й гадзіне прайшоў лівень. Удзельнікаў 
было значна менш, чым на мінулай акцыі. 
Сёння ў Бярозаўцы выклікалі ў міліцыю 
маладых людзей і папярэджвалі пра ад-
казнасць за ўдзел у акцыі.

У Ваўкавыску на цэнтральнай плошчы 
сабраліся каля 50 маладых людзей. За імі 
таксама сачылі міліцыянты, але нікога не 
затрымлівалі.

Без затрыманняў акцыі прайшлі ў 
Смаргоні, Наваградку і Слоніме. У гэтых 
райцэнтрах таксама ліў дождж.

 РаДЫё СваБОДа

За  Маўклівыя  акцыі 
Пачалі  даваць  “Суткі”

У  гэтым  жарце  толькі  частка  жарту

Парадоксы жыцця

а як ПрыГожа  
ўСё ПачыНалаСя!

Безумоўна, трэба было 
прымаць меры. Далей так 
доўжыцца не магло: жыхары 
беларуска-літоўскага памеж-
жа (пра іншыя пераходы ка-
заць не буду, для прыкладу 
вазьму той кірунак, які сама 
добра ведаю), што тыя старан-
ныя мурашы, утварылі беспе-
рапынны ручай, які нястомна 
цёк, не зважаючы на надвор’е, 
святы і іншыя нязручнасці кш-
талту начной пары. Патрапіць 
за мяжу на аўтамабілі з абод-
вух бакоў маглі толькі самыя 
цярплівыя або тыя, хто меў вя-
лікую патрэбу. Адным словам, 
трэба было нешта рабіць. 

Зрабілі: прынялі пастанову 
“Аб некаторых пытаннях рэ-
гулявання вывазу аўтамабіль-
нага паліва з тэрыторыі Рэс-
публікі Беларусь”. Ключавы 
момант дакумента — “аўтама-
більнае паліва не з’яўляецца 
таварам для асабістага ка-
рыстання, калі перасякаеш 
мяжу на машыне часцей чым 
адзін раз у пяць дзён”.

Такім чынам, вывезці палі-
ва на продаж у Літву можна не 
часцей чым адзін раз у пяць 
дзён. Літоўска-беларускія 
“паліўныя” бізнесоўцы, якія 
раней паспявалі праехаць 
мяжу некалькі разоў на дзень, 
кусаюць локці. Астатнія ўзды-
хаюць з палёгкай: ездзіць ста-
не прасцей.

добрая маша,  
ды Не Наша

На “раскачку” спатрэбіла-
ся каля двух тыдняў, а потым 
пастанова пачала дзейнічаць, 
і яе недахопы палезлі з усіх 
дзірак.

Па-першае, працэс пера-
ходу мяжы не паскорыўся, 
а наадварот. Як вы думаеце, 

колькі часу пат-
рэбна дзяўчыне 
— транспартна-
му інспектару 
для таго, каб 
прагледзець па-
шпарт замежні-
ка і пералічыць 
у ім усе штампы 
аб перасячэн-
ні мяжы? Не 
пытайцеся толькі, навошта 
яна гэта робіць, улічваючы, 
што ў суседняй будачцы, 
дзе знаходзіцца пашпартны 
кантроль, дата апошняга пе-
расячэння мяжы высвеціцца 
на экране камп’ютара. Трэба 
— значыць трэба. А лішнія 
пытанні тут задаваць увогуле 
небяспечна.

Па-другое, беларусаў, 
далёкіх ад “паліўнага” бізнесу, 
сталі хваляваць пытанні, з якімі 
яны раней наогул не сутыкалі-
ся. На адным папулярным бе-
ларускім форуме на пачатку 
тыдня шукалі адказ на такое 
пытанне: “Подскажите пожа-
луйста срочно! Вчера верну-
лась из Литвы, сегодня нужно 
обязательно ехать назад. Про-
пустят ли меня через границу 
на авто??? Выезжала позавче-
ра. За рулём не была. В этот 
раз буду за рулём, если это на 
что-то повлияет” (арфаграфія і 
пунктуацыя захаваны).

Варыянтаў і меркаванняў 
было шмат, але паказальна 
тое, што адказу так ніхто і не 
даў. Затое крыху пазней адка-
зала сама аўтар пытання: “Со-
общаю свежие новости — всё 
очень плохо! Нас развернули 
и нам пришлось возвращать-
ся домой”.

«кто виНоват?» и «что 
делать?»

Зразумела, што сітуацыя 
на мяжы складаная, і зусім не 
зразумела, што рабіць. Асаблі-

ва тым, хто мае патрэбу ў рэгу-
лярных паездках. 

“Сообщаю свежие 
новости — всё очень 
плохо! Нас развернули 

и нам пришлось 
возвращаться домой”.

Нашай гераіні, якую не вы-
пусцілі за мяжу, мытнік патлу-
мачыў пастанову наступным 
чынам (дарэчы, ёсць пэўная 
колькасць тлумачальных інс-
трукцый да гэтай пастановы, 
але шараговым грамадзянам, 
верагодна, ведаць іх неаба-
вязкова). Асноўным фігуран-
там у пастанове з’яўляецца не 

фізічная асоба, а аўтамабіль. 
Ён можа перасякаць мяжу ад-
зін раз у пяць дзён, незалеж-
на ад таго, хто быў за рулём. 
Колькасць паліва ў баку, за-
плачаныя ці незаплачаныя 
пошліны за паліва таксама 
нічога не зменяць — калі ма-
шына перасякала мяжу і зане-
сена ў базу, цягам пяці дзён 
яе больш не выпусцяць. Што 
тычыцца фізічных асоб, то 
яны могуць перасякаць мяжу 
больш чым адзін раз у пяць 
дзён любым іншым спосабам: 
пешкі, любым відам транс-
парту, на аўтамабіле, які не 
выязджаў на працягу 5 дзён 
за мяжу.

Так патлумачыў пастанову 
мытнік на беларуска-літоўс-
кай мяжы. А вось “Камсамоль-
ская праўда ў Беларусі” ў той 
жа час расказвае пра сітуа-
цыю на беларуска-польскай 
мяжы, дзе на пераходзе Брузгі 
не выпусцілі за мяжу ўжо фізіч-
ную асобу: мужчына спачатку 
з’ездзіў у Польшчу цягніком, а 
потым цягам пяці дзён  накіра-
ваўся на сваім аўтамабілі за 
мяжу. Тая ж KP.by перадае афі-
цыйны каментар Дзяржаўнага 
мытнага камітэта. 

— Часцей чым адзін раз у 
пяць дзён вас наўрад ці пус-
цяць за мяжу на ўласным аў-
тамабілі. Давядзецца плаціць 
мытную пошліну, — сказалі ў 
прэс-службе ДМК.

А ў Гарадзенскай рэгіяналь-
най мытні раюць не спадзя-
вацца на аплачаную мытную 
пошліну — усё адно прапусця-
ць толькі ў тым выпадку, калі ў 
вас будуць уважлівыя прычы-
ны для перасячэння мяжы.

Адным словам, пакуль што 
дакладна можна быць упэўне-
ным у тым, што трапіш за мяжу 
толькі тады, калі ездзіш не час-
цей чым адзін раз у пяць дзён. 
Пакуль што трапіш…

ЛаРЫСа шаПаваЛава

аўтаМабіль для 
беларуСа – не раСкоша
…а суцэльны галаўны боль, сцвярджаецца ў пастанове 
Савета міністраў №753.

Вільня-Мінск, Мінск-Вільня, 172 км, 2 гадзіны дарогі… Гэта 
без мяжы. За апошнія восем гадоў, што я праездзіла гэтыя 
кіламетры як пасажыр і як кіроўца, дакладна магу сказаць: і 
дарога, і час — гумавыя. Дзве гадзіны дарогі лёгка ператвара-
юцца ў суткі прастою на мяжы, амаль 200 км выцягваюцца ў 
больш чым 600 (Каменны Лог, Катлоўка, Беняконі, Прывалка). 
Калі ў цябе малое дзіця або вялікая патрэба, ты мусіш шукаць 
выйсце, але для гэтага нярэдка даводзіцца “перабраць” усе 
памежныя пераходы. Безумоўна, гэта яшчэ і б’е па кішэні. Хо-
чацца плюнуць на ўсё і развярнуцца. Аднак у Мінску чакаюць 
родныя, бабулі сумуюць па ўнуку… І мы едзем. Гэта ў лепшым 
выпадку, у горшым — стаім у чарзе. І кожны раз узнікае пытан-
не: чаму? Чаму так адбываецца? Асабліва часта гэтае балючае 
пытанне ўзнікае апошнім часам.

У мяне няма адказу. Толькі здагадкі.

 аД аўТаРа

так, пастанова тая самая, што ад 10 
чэрвеня рэгулюе вываз паліва з тэрыторыі 
рэспублікі беларусь.

Цяпер мытня многімі аў-
тааматарамі ўспрымаецца 
як Галгофа

Паводле даных чэр-
веньскага нацыянальнага 
апытання, праведзенага 
ў беларусі Незалежным 
інстытутам сацыяль-
на-эканамічных і палі-
тычных даследаванняў 
(зарэгістраваны ў вільні), 
рэйтынг аляксандра 
лукашэнкі ў параўнанні з 
сакавіком знізіўся на 20 з 
лішнім працэнтаў. 

Сёння, паводле вынікаў 
апытання, калі б заўтра мелі 
адбыцца прэзідэнцкія выба-
ры, за Аляксандра Лукашэн-
ку гатовы аддаць свой голас 
менш за 30 працэнтаў белару-
саў. У снежні 2010 года па вы-
ніках аналагічнага апытання, 
праведзенага адразу пасля 
выбараў, за Лукашэнку былі 
гатовы галасаваць 53 працэн-
ты беларусаў. Праз тры меся-
цы, у сакавіку, — каля 43 пра-
цэнтаў, і вось цяпер толькі пад 
трыццаць.

Здавалася б, калі рэйтынг 
Лукашэнкі абваліўся, то апазі-
цыя павінна быць, так бы 
мовіць, у шакаладзе. Аднак...

Чаму?
Адказ на гэтае пытанне 

пры дапамозе экспертаў спра-
бавала знайсці сеткавая газе-
та "Тут і цяпер".

выдатНа СПрацавалі 
СПецСлужбы? 

Экс-кандыдат на пасаду 
кіраўніка дзяржавы Віталь 
Рымашэўскі лічыць, што на 
рэйтынгавыя лічбы не маглі не 
паўплываць дзяржаўная пра-
паганда і работа спецслужбаў. 

— Работа ўлады і спецслуж-
баў у асноўным была накірава-
на на тое, каб, з аднаго боку, 
павысіць рэйтынг Лукашэнкі, 
а з іншага — знішчыць рэй-
тынг дэмакратычных лідараў 
і некаторых грамадскіх аргані-
зацый, — тлумачыць невысо-
кія лічбы палітык. — Як бачна, 
гэтая сістэма працуе досыць 
паспяхова. Напярэдадні 19 
снежня асноўны рэйтынг дэ-
макратычных кандыдатаў, 
у тым ліку і мой уласны (тут 
няма чаго хаваць), быў атры-
маны за кошт прамога эфіру, 
прадастаўленага беларускім 
тэлебачаннем. Нават не за 
кошт незалежных сродкаў ма-
савай інфармацыі, а менавіта 
за кошта радыё і тэлебачання. 

Мы не маем моцных інфар-
мацыйных рэсурсаў, сталых 
сувязей з рэдакцыямі, якія б 
піярылі палітыкаў, таму маем 
тое, што маем. 

леПш Сачыць За 
ПадЗеННем рэйтыНГу 
лукашэНкі!

Намеснік старшыні Гра-
мадзянскай партыі, эканаміст 
і экс-кандыдат у прэзідэнты 
Яраслаў Раманчук упэўнены: 
цяпер трэба не рэфлексава-
ць на тэму нізкіх паказчыкаў 
апазіцыі, а пісьменна выка-
рыстаць момант абвалу прэзі-
дэнцкага рэйтынгу. 

— Мне здаецца, на рэйтын-
гавыя паказчыкі ўплывае тое, 
што афіцыйная прапаганда 
пастаянна паўтарае: апазіцыя 
выступае за санкцыі супраць 
Беларусі, апазіцыя хоча зра-
біць горш свайму народу, — 
выказвае сваё меркаванне 
Раманчук. — А апазіцыя цяпер 
залізвае раны пасля 19 снеж-
ня і дапамагае тым, хто трапіў 
у турму, спрабуе выцягнуць 
гэтых людзей на волю. Многія 
грамадзяне не ўспрымаюць 
гэта як палітычную дзейнас-
ць, адсюль і такія лічбы. Але 
тут, відавочна, трэба сачыць 
не за тым, колькі апазіцыя на-
бірае, а за тым, як рэзка падае 
рэйтынг Лукашэнкі. З'явілася 
поле для ўзнікнення і дзей-
насці новай сілы, новай асобы 

або нейкага рэбрэндынгу, які 
можа дапамагчы павысіць уз-
ровень пазнавальнасці апазі-
цыі сярод насельніцтва.

Не хаПае Новых  
ПаСылаў 

Палітолаг Ірына Бугрова 
лічыць, што апазіцыі проста 
трэба крочыць у нагу з часам. 

— Справа ў тым, што людзі 
не звязваюць недавер ула-
ды з адначасовым даверам 
апазіцыі, — тлумачыць Ірына 
Іванаўна. — На жаль, выбары 
паказалі, што людзі нібыта 
дыстанцыраваліся ад тых, 
чые дзеянні не зусім разуме-
юць, альбо ад тых, хто іх пад-
манвае. Час ідзе, грамадства 
развіваецца, патрабуе нейкіх 
цалкам новых пасылаў, а ло-
зунгі ў апазіцыі застаюцца, на 
жаль, ранейшымі.

хто каГо?
Незалежны сацыёлаг, пра-

фесар Алег Манаеў перакана-
ны, што бліжэйшым часам рэй-
тынг апазіцыі не зменіцца. Ён 
стабільны апошнія гадоў 10.

— Сукупны рэйтынг бела-
рускай апазіцыі складае менш 
за 30 працэнтаў, — з веданнем 
справы аперыруе лічбамі Алег 
Цімафеевіч. — У прынцыпе, 
такі ж, як быў вясной ці зімой. 
Такія ж лічбы былі пры Казулі-
не і Мілінкевічы, так было і ў 
часы Домаша і Ганчарыка, так 
было апошнія 10—12 гадоў.

— І як гэта можна растлу-
мачыць? 

— Калі коратка, то апазіцыя 
сёння (а таксама ўчора і заўчо-
ра) не з'яўляецца выразнікам ні 
сацыяльных, ні палітычных сіл 
нават тых, хто ў тым ці іншым пла-
не не задаволены цяперашнім 
жыццём. Пры гэтым не важна, 
ідзе гаворка пра бізнесменаў, 
моладзь або хатніх гаспадынь. У 
апазіцыі адназначна ёсць вель-
мі сімпатычныя людзі, але гэта 
іншае пытанне. І тыя 30 працэн-
таў яны маюць толькі ў сітуацыі 
выбараў, якія здараюцца раз у 
пяць гадоў. Умоўна кажучы, гэта 
значыць, што Лукашэнка і ўрад 
атрымліваюць свае працэнты 
кожны дзень, а хлопцы з апазіцыі 
і іх структуры абнаўляюць свой 
рэйтынг раз у пяць гадоў — калі 
нязгодным выбаршчыкам ужо 
няма куды дзявацца.

— Але ўсё ж 33 працэн-
ты апытаных не змаглі ад-
казаць на пытанне аб тым, 
за каго сёння яны аддалі б 
свой голас на выбарах.

— Гэта тыя, хто яшчэ паў-
года ці тры месяцы назад не-
ахвотна або з радасцю быў 
гатовы падтрымліваць Лука-
шэнку. Цяпер яны ўжо заду-
маліся…

МаРЫНа МіТ

чаМу наша аПаЗіцыя 
не ў шакаладЗе
КаЛі Б ЗаўТРа ЗНОў аДБЫЛіСЯ вЫБаРЫ ПРэЗіДэНТа 
БЕЛаРУСі, ТО За КаГО Б вЫ ПРаГаЛаСаваЛі? 

Варыянт адказу %

А.Лукашэнка 29.3

А.Саннікаў 7.4

В.Някляеў 5.4

А.Міхалевіч 2.7

Я.Раманчук 2.0

М.Статкевіч 1.3

В.Рымашэўскі 1.2

Іншы палітык  
(13 прозвішчаў, менш за 1% кожны)

4.0

Іншы адказ 13.6

Цяжка адказаць / Няма адказу 33.1

 вЫНіКі аПЫТаННЯ

29 чэрвеня прадстаўнікі 
шасці палітычных пар-
тый і арганізацый заявілі 
пра стварэнне сумеснай 
платформы. «Гэта яшчэ не 
аб’яднанне», — зазначылі 
яны.

Прадстаўнікі АГП, БНФ, 
«Справядлівага свету», Руху 
«За Свабоду», БХД і «Гавары 
праўду» падпісалі пагаднен-
не, дзе патрабуюць вызва-
лення палітвязняў, а таксама 
правядзення свабодных вы-
бараў.

«Адбываецца стварэнне 
платформы, аб’яднанне праз 
дзеянне, справу, а не толькі 
праз заявы», — адзначыў 
Анатоль Лябедзька. На яго-
ную думку, тая эканамічная 
сітуацыя ў краіне, якая існуе 
цяпер, ёсць вынікам адсут-
насці свабодных выбараў.

 ЗаМЕСТ ПаСЛЯСЛОўЯ

ПуНтуС, курНеНіН,  
каНдрацьеў

У фінальную стадыю чэм-
піянатаў кантынента для мо-
ладзевых каманд, куды дапус-
каюцца толькі восем зборных, 
беларусы выйшлі ў трэці раз. 
Упершыню гэта здарылася 
ў 2004-м: тады каманда пад 
кіраўніцтвам Юрыя Пунтуса 
перамагла італьянцаў (2:1), 
згуляла ўнічыю з харватамі 
(1:1) і саступіла сербам (1:2). 
Гэтага не хапіла для таго, каб 
прабіцца ў квартэт лепшых, — 
6 месца. Лідары той зборнай 
— Юры Жаўноў, Аляксандр 
і Вячаслаў Глебы, Цімафей 
Калачоў, Сяргей Карніленка, 
Дзмітры Молаш — ужо шмат 
гадоў абараняюць гонар на-
цыянальнай каманды.

Наступнага прарыву ў вась-
мёрку наймацнейшых чакалі 
пяць гадоў. Каманда Юрыя 
Курненіна пачала фінальны 
турнір з аглушальнай пара-
зы ад гаспадароў чэмпіяна-
ту-2009 шведаў (1:5), але затым 
трохі выправіла становішча: 
нічыя з сербамі (0:0) і параза 
ад італьянцаў (1:2). Вынік — 7 
месца. Праз месяц пасля за-
канчэння турніру 55-гадовы 
Курненін нечакана памёр. 
Найбольш вядомыя гульцы 
ягонай каманды — Антон Пу-
ціла, Сяргей Кісляк, Сяргей 
Крывец, Ігар Шытаў, Максім 
Бардачоў, Дзмітры Верхаўцоў, 
Аляксандр Мартыновіч.

Сабраць і рыхтаваць новую 
каманду даручылі Георгію Кан-
драцьеву, паплечніку Курнені-
на па чэмпіёнскім складзе мін-
скага "Дынама" 1980-х. Георгій 
Пятровіч быў лепшым бамбар-
дзірам той каманды і ўвайшоў 
у сімвалічны клуб бамбард-
зіраў імя Рыгора Фядотава.

Спачатку беларуская "ма-
ладзёжка" заняла другое мес-
ца ў адборачным турніры. 
Нашы па два разы абыгралі 
аднагодкаў з Азербайджана 
(3:2 і 1:0) і Албаніі (4:2, 2:1), 

паспяхова згулялі з 
Аўстрыяй (2:1, 3:3) і 
не вельмі добра — з 
Шатландыяй (0:1, 1:1). 
Затым былі два скла-
даныя двубоі з Італіяй 
у плэй-оф. Саступіўшы 
ў гасцях 0:2, у Барыса-
ве беларусы здолелі 
адыграцца ў асноўны 
час (2:0), а ў дадатко-
вы забілі вырашальны 
гол, які вывеў іх у фі-
нальную васьмёрку.

каНтраСтНы душ
Згодна з лёса-

ваннем, беларускія 
футбалісты трапілі ў групу з 
камандамі Даніі, Ісландыі і 
Швейцарыі. Эксперты назвалі 
гэта вялікай удачай, паколькі 
другі квартэт склалі Іспанія, 
Англія, Чэхія і Украіна. Акрамя 
медалёў разыгрываліся тры 
пуцёўкі на лонданскую Алім-
піяду, таму важна было пра-
біцца ў паўфінал.

Першы ж матч з Ісландыяй 
склаўся для нас удала. У кан-
цы гульні Андрэй Варанкоў 
(з пенальці за знос Станісла-
ва Драгуна) і Максім Скавыш 
забілі два галы, якія засталіся 
без адказу. І другая сустрэча 
— з датчанамі — пачалася 
па нашым сцэнарыі. Дзмітры 
Бага, атрымаўшы востры пас 
ад Драгуна, перайграў варата-
ра і ўразіў вароты гаспадароў. 
На жаль, на радасцях нашы 
страцілі ўвагу і тут жа прапус-
цілі зваротны “ўкол” саперні-
каў. Капітан каманды Міхаіл 
Сівакоў у сваёй штрафной збіў 
нападніка датчан. Пенальці 
Аляксандр Гутор адбіў, але 
Эрыксан дабіў мяч у вароты, 
а затым гаспадары выйшлі на-
перад.

Перад апошнім турам усе 
чатыры каманды мелі шанс 
на выхад у паўфінал, аднак 
дзве павінны былі адсеяцца. 
Беларусы ўжо ў першым тай-
ме здзейснілі дзве грубыя 
прамашкі ў абароне — 0:2, 

а ў сярэдзіне другога ў нас 
выдалілі Сяргея Матвей-
чыка. Пасля гэтага эпізоду 
нашы сталі больш цікавіцца 
падзеямі ў раўназначным 
матчы, дзе Ісландыя выйгра-
ла ў Даніі, — 3:1. Менавіта 
такі варыянт задавальняў 
беларускую зборную, якая, 
нягледзячы на дзве паразы 
запар, па лепшай розніцы 
мячоў выйшла ў паўфінал і 
аўтаматычна стала бронза-
вым прызёрам.

НаСуПерак ПраГНоЗам
Адмыслоўцы аднадуш-

на прадказвалі беларусам 
буйную паразу ад фавары-
таў турніру іспанцаў, аднак 
Кандрацьеў разумна не стаў 
спаборнічаць з "чырвонымі 
д'ябламі" ва ўменні атакаваць 
і выбудаваў магутныя абарон-

чыя заслоны. Іспанцы 
беспаспяхова спраба-
валі іх пераадолець, 
а на 38-й хвіліне пра-
пусцілі контрвыпад 
беларусаў. Варанкоў 
прыгожым ударам 
праз сябе адкрыў лік.

Наспявала сенса-
цыя. На жаль, нашым 
землякам не хапіла 
сіл утрымаць міні-
мальную перавагу. За 
дзве хвіліны да скан-
чэння асноўнага часу 
сапернікі зраўнялі 
лік, а ў дадатковыя 30 
хвілін забілі яшчэ два 
галы.

Каб вырашыць лёс 
трэцяй пуцёўкі на 
Алімпіяду (яшчэ дзве 
дасталіся фіналістам 
— Іспаніі і Швейца-
рыі), быў адмыслова 
праведзены матч 
Беларусь—Чэхія. У 

першай палове гульні чэхі на-
сядалі, а беларусы паспяхова 
абараняліся. Пасля перапын-
ку каманды памяняліся роля-
мі. Нашы захавалі больш сіл і 
перайшлі ў наступ. Развязка 
наступіла за дзве хвіліны да 
фінальнага свістка: Алег Вера-
ціла ажыццявіў вострую пера-
дачу справа, а Ягор Філіпенка 
ў адзін дотык пераправіў мяч 
у вароты.

Праз год беларуская ка-
манда стане першай постса-
вецкай камандай, якая возьме 
ўдзел у Алімпійскіх гульнях. 
Апошні раз тады яшчэ збор-
ная СССР выступала на Гуль-
нях-1988 у Сіэтле.

Паводле рэгламенту, у Лон-
дане каманду можна ўзмац-
ніць трыма футбалістамі любо-
га ўзросту.

МіхаСь МОшЫН

Першыя З былога СССр!

чэмПіяНат еўроПы Сярод моладЗевых камаНд 
(да 21 Года)

1. Іспанія. 2. Швейцарыя. 3-4. БЕЛАРУСЬ і Чэхія. 5. Ісландыя. 
6. Данія. 7. Англія. 8. Украіна. 

УСЕ МаТчЫ ЗБОРНаЙ БЕЛаРУСі
Беларусь—Ісландыя — 2:0 (Варанкоў, Скавыш)
Беларусь—Данія — 1:2 (Бага)
Беларусь—Швейцарыя — 0:3
Беларусь—Іспанія — 1:3 (асноўны час — 1:1, Варанкоў)
Беларусь—Чэхія — 1:0 (Філіпенка)

 ЛIчБЫ

моладзевая зборная беларусі пад кіраўніцтвам 
Георгія кандрацьева дамаглася найвялікшага поспеху 
ў гісторыі суверэннага футбола: на чэмпіянаце еўропы 
ў даніі (узрост гульцоў да 21 года) хлопцы ўпершыню 
заваявалі бронзавыя медалі, а таксама пуцёўку на 
алімпійскія гульні-2012 у лондан.

 З жыцця рэгіёнаў

крухмальны  
завод у аат  
“Новая друць”  
пакуль што пры-
носіць толькі 
страты.

ПраПаГаНда – Наша ўСё
У свой час шырока прапа-

гандавалася будаўніцтва і за-
пуск імпартазамяшчальнага 
прадпрыемства — крухмаль-
нага завода ў ААТ “Новая Дру-
ць” (Бялыніцкі раён). Шмат-
лікія чыноўнікі і дзяржаўныя 
СМІ з імпэтам распавядалі пра 
тое, якую карысць прынясе 
гаспадарцы новае прадпры-
емства, пабудаванае па інава-
цыйных тэхналогіях, і колькі 
валюты будзе паступаць у сі-
нявокую Беларусь за кошт  эк-
спарту запатрабаванай ва ўсім 
свеце прадукцыі — крухмалу.

Калі ж надышоў час падвод-
зіць першыя вынікі функцы-
янавання крухмальнага заво-
да, то высветлілася, што за два 
з паловай года эксплуатацыі 
прадпрыемства, у якое да таго 
часу было ўкладзена больш за 
19 мільярдаў рублёў (яшчэ да 
абедзвюх дэвальвацый!), пры-
несла амаль адзін мільярд… 
страт. На экспарт за два гады 
завод здолеў адправіць толькі 
некалькі тон сваёй прадукцыі 
дзвюм малазначным расійскім 
фірмам.

Былое кіраўніцтва Бялыніц-
кага раёна і ААТ “Новая Друць” 
пачалі запускаць крухмальны 
завод у эксплуатацыю з дапа-
могай кітайскіх спецыялістаў 
з верасня 2007 года. Менавіта 
тады прадпрыемства павінна 
было пачаць дзейнічаць. Нека-
торыя з неангажаваных экана-
містаў ужо ў той час выказвалі 
здзіўленне наконт таго, што 
набытая кітайская тэхналогія 
не намнога даражэйшая за ня-
мецкую, якая лічыцца лепшай. 
Аднак кіраўнікі гаспадаркі і 
раёна рабілі акцэнт на гэтым 
— маўляў, яны выбралі самы 
танны і якасны праект Пекінс-
кай праектна-вытворчай кар-
парацыі “Clekc”. Пра таннасць 
прамаўчым, а што тычыцца 
якасці, то спецыялісты Мін-
скага будаўніча-мантажнага 
ўпраўлення, якія збіралі на 
заводзе пускавы модуль, рас-
казваючы аўтару гэтых рад-
коў пра тэхналогію, ужывалі 
выключна ненарматыўную 
лексіку…

Ну і дЗе тут лаГіСтыка?
Пра пачатак работы крух-

мальнага завода раённая 
газета “Зара над Друццю” ўра-
чыста абвясціла незадоўга да 
выбараў у Палату прадстаўні-
коў 2008 года, але акт аб пуску 
першай чаргі прадпрыемства 
быў падпісаны амаль праз тры 
месяцы — 28 лістапада 2008 
года. На прадпрыемстве адра-
зу пачаліся вялікія праблемы 
з надзейнасцю работы абста-
лявання і ачышчальных збуда-
ванняў. Тутэйшыя насельнікі 
добра памятаюць, як у час вы-
барчай кампаніі тагачасны кан-
дыдат у дэпутаты Палаты прад-
стаўнікоў “ад улады”, а зараз 
віцэ-прэм’ер урада Валерый 
Іваноў на сустрэчах з людзьмі 
тлумачыў нешта пра “часовыя 
цяжкасці” і пра тое, што “прад-
прыемства вось-вось запрацуе 
на поўную моц”…

А пакуль паслухаем Сяргея 
Лапацентава, былога кіраўні-
ка былога (савецкага) крух-
мальнага завода, які ў свой 
час зрабіў яго перадавым 
прадпрыемствам харчовай 
галіны краіны:

-- Рашэнне аб будаўніцтве 
новага крухмальнага завода 
(кітайскага) у вёсцы Цяхцін 
(цэнтральная сядзіба гаспа-
даркі “Друць”) было прынята 
людзьмі альбо абыякавымі, 
альбо, наадварот, у нечым 
зацікаўленымі. У Бялынічах 
да ўсёй гэтай “палітыкі імпар-

тазамяшчэння” шмат гадоў 
працаваў крухмальны завод, 
які па сваіх паказчыках быў ад-
ным з лепшых у краіне. І сёння 
захавалася база гэтага прадп-
рыемства. Жывуць і людзі, якія 
добра працавалі і выдатна ва-
лодалі айчыннай тэхналогіяй 
вытворчасці крухмалу. Ды і 
завод, абсталяванне з якога 
раённыя ўлады ўсё яшчэ рас-
прадаюць у нашы дні, размяш-
чаўся літаральна ў некалькіх 
сотнях метраў ад аўтатрасы 
Мінск — Магілёў, што было 
надзвычай зручна. Цяпер жа 
завод знаходзіцца ад трасы ці 
не ў дзесяці кіламетрах…

ва ўСім віНаватая… 
бульба

Чаму ж буксуе новы крух-
мальны завод?

Сярод асноўных прычын 
— недахоп неабходнай сыраві-
ны. Маецца на ўвазе … род-

ненькая беларуская бульба. 
Не разлічыў раён — не хапае 
свайго ўраджаю (бульбу ў раё-
не на 600 га вырошчвае толькі 
тая самая “Друць”), ды і якасці 
“другому хлебу” не стае. Крух-
мальнасць яе тут рэдка пе-
равышае 10%, таму затраты на 
яе перапрацоўку вырастаюць 
у разы. А вось яшчэ пытанне па 
“інавацыйнасці праекта”: якім 
чынам і наколькі адказна ад-
паведныя спецыялісты аблвы-
канкама і райвыканкама рас-
працоўвалі сыравінную зону 
для загрузкі прадпрыемства?

Яшчэ больш пытанняў уз-
нікае да тых спецыялістаў і 
чыноўнікаў, якія складалі эка-
намічнае абгрунтаванне эфек-
тыўнасці работы крухмальна-
га завода менавіта ў Цяхціне. 
Кіраўнік ААТ “Новая Друць” 
Уладзімір Канавалаў, які ўзна-
чаліў гаспадарку ўжо пасля 
запуску ў эксплуатацыю крух-
мальнага завода, выказаўся на 
гэты конт у матэрыяле, змеш-
чаным у газеце “Советская Бе-
лоруссия”, наступным чынам: 
“Вытворчасць крухмалу экана-
мічна нявыгадна. Кошт на яго 
невысокі — шмат не заробіш. 
Значна больш прыбытку буд-
зе ад продажу бульбы. Летась 
рэнтабельнасць склала каля 
200 адсоткаў. Шчыра кажучы, 
не разумею: навошта наогул 
было будаваць у нас завод? 
Добра яшчэ, што атрымалі 
льготны крэдыт — пад 0,5% 
гадавых. Але ўсё адно каля 100 
мільёнаў рублёў трэба штогод 
аддаваць банку”.

Вось такая інавацыя мае 
месца ў нашым Бялыніцкім 
раёне.

іваН БаРЫСаў

інавацыі Пад  
ненарМатыўную лекСіку

Зусім нядаўна работу крухмальнага завода ў Цяхціне, 
як і ўсяго таварыства “Новая Друць”, праверылі спецы-
ялісты камітэта Дзяржкантролю па Магілёўскай вобласці 
і, канешне, лёгка выявілі тое, што тутэйшым людзям было 
вядома і без “комплексных праверак”: інавацыйны завод 
не толькі не выйшаў на праектную магутнасць, але і паста-
янна зніжае прадукцыйнасць працы. Загружанасць прад-
прыемства была 42% у 2009 годзе і 19% — у 2010-м. У па-
замінулым годзе прадпрыемства ў прадукцыйным цыкле 
працавала ўсяго 41 дзень, а летась — 19 (!). Калі ж браць 
чаканую акупнасць завода (на гэта на паперах разлічана 
і абсталяванне), то завод павінен працаваць не менш як 
100 дзён у год.

 аФіЦЫЙНа

У  Друці  не  хапае  ні  бульбы,  ні  абяцаных  крухмальных  гор

На другім фестывалі бе-
ларускамоўнай рэкламы 
“AD.NAK”  
(http://adnak.by/), які 
прайшоў нядаўна, 
беларусы чырванелі па 
розных прычынах.

Хто з радасці ад перамогі, 
хто з-за безгустоўнасці боль-
шай часткі рэкламы на мове. 
Нехта ад чырвонага віна, а 
хтосьці проста патрапіў у бе-
ла-чырвоны водбліск фірмо-
вых фестывальных колераў — 
(такі намёк на нацыянальную 
сімволіку). 

Мажорны Скарына мог 
мець іракез ды рэкламаваць 
інтэрнэт-паслугі, але нашае 
ТБ дагэтуль дэманструе пер’е 
ў палёце і медыкаменты ў 
танцы. Мы ставім медыйнай 
беларускай мове хісткі траяк, 
смяёмся з гучання слоў “Іў 
Рашэ” ды “Адыдас” і гаруем, 
што руская мова адбірае ў нас, 
беларусаў, рэкламныя грошы. 
А можа, так і трэба?

Пераможца шматлікіх на-
мінацый на “AD.NAK’у” аўтар-

ка культавага роліка “Будзь-
ма беларусамі” (http://www.
youtube.com/watch?v=m2TY
MNftJFY&feature=related) Юля 
Ляшкевіч ці то жартуе, ці то 
правакуе: калі б Скарына рэк-
ламаваў нам новыя паслугі ін-
тэрнэту, то жыць стала б лепш, 
жыць стала б весялей.

каНвертуйма мову  
ў  Грошы!

Калі ў нас гавораць пра 
мову, то звычайна разглядаю-
ць этычныя аспекты, а экана-
мічны бок прапускаюць, лічы-
ць рэкламны спецыяліст Юля 
Ляшкевіч:

 — Руская мова адбірае ў 
нас грошы. На Беларусі многа 
вытворцаў пакутуюць ад таго, 
што не могуць змясціць сваю 
рэкламу ў папулярным глянцы. 

Юлія Ляшкевіч праводзіць 
паралелі з украінскім досве-
дам, калі мова была замацава-
на на ўзроўні закона:

 — Калі ўводзяцца жорсткія 
санкцыі, то людзі толькі напа-
чатку незадаволены, але хутка 
адаптуюцца, і неўзабаве гэта 
пачынае прыносіць вялікія 
грошы. Наогул нацыянальная 

ідэя — гэта ідэя развіцця эка-
номікі. Калі мы гаворым пра 
мову, то гаворым пра грошы. 
Пытанне ў тым, каб навучыцца 
працаваць з тым, што маем, — 
з гісторыяй і мовай.

Аднак пакуль рэклама на 
мове абыходзіцца даражэй, бо 
вымагае больш рэсурсаў, чым 
рускамоўны прадукт, мяркуе 
брэнд-майстар Ігар Корзун:

 — Рэкламісты — людзі 
прагматычныя, і кожны свой 
прадукт яны робяць не для на-
цыянальнай ідэі, а перш за ўсё 
для бізнесу. Яны ўзважваюць, 
наколькі хутка і эфектыўна 
дойдзе да спажыўца сэнс рэк-
ламы на мове.

“ляСНі Па Пачварцы”, 
ці жыццё ў абдымках З 
мовай

Шматлікія рэкламныя пра-
дукты — гэта калька з рускай 
мовы, бо банальнае жаданне 
зрабіць рэкламу на мове су-
тыкаецца з банальнымі выклі-
камі. Найпершы — дэфіцыт 
спецыялістаў, якія маглі б не 
толькі перакладаць на мову, 
але і думаць на ёй, мяркуе 
брэнд-майстар Ігар Корзун.

Па гэтай прычыне на Бе-

ларусі дзейнічае толькі адна 
цалкам беларускамоўная рэк-
ламная кампанія — “Адліга”, а 
моўных прафесіяналаў можна 
палічыць на пальцах. Ігар Кор-
зун называе Лявона Вольскага 
бадай галоўным віртуозам у 
белмове:

 — Мы з Лявонам рас-
працоўваем шмат слоганаў, 
брэндаў. Так, усе ведаюць 
фестываль “Вольнае павет-
ра”, а гэта просты пераклад 
слова open-air на беларускую 
мову, які ў рускай мове аніяк 
не прыжывецца. Для такіх пос-
пехаў трэба ўмець па-іншаму 
выкарыстоўваць мову, а не 
проста ведаць яе. Патрэбны 
штодзённая творчасць і жыц-
цё з мовай у абдымках.

Мова ў рэкламе мае поспех 
тады, калі гэта гульня, забаўка. 
Як калісьці ў расіян дзеяслоў 
“снікерсні”, так і ў нас былі па-
пулярны выключна беларус-
кія наватворы шчырка, гык, 
лясні па пачварцы.

Шкада, але пакуль што 
большасць беларусаў па-
добныя на маладога Купалу, 
які “сам калiсь думаў, што 
мова наша — “мужыцкая” 
мова, i толькi”.

ТаЦЦЯНа БУБЛіКава

«Гран-пры» Другога фестывалю беларускамоўнай рэкламы 
і камунікацыі AD.NAK! атрымала аўтар анімацыйнага роліка 
«Прафесія журналіст» (работа І-1_09) сябра ГА «БАЖ» Вольга 
Кузьміч. Ідэя сцэнарыя — Юра Сідун, музыка — Vinsent.

У намінацыі «Іншая інтэрактыўная рэклама і лічбавыя ра-
шэнні, якія не могуць увайсці ў пералічаныя катэгорыі (гульні, 
рэклама для мабільных тэлефонаў, смартфонаў і інш.)» 3 месца 
заняла флэш-гульня «Я — журналіст!» (Работа: E-5_03). Аўтары: 
калектыў ГА «БАЖ», Ігар Назаранка, Лявон Вольскі. 

Сябра БАЖ Мікалай Тамашэвіч заняў 3 месца ў намінацыі 
«Беларускаарыентаваны рэкламны і камунікацыйны праект»  
за «Беларускія шахматы».

 ДаРэчЫ

беларуСкаСць  Пачынаецца  
З рэклаМы?


